
1. TRATATU BATEK BEHARTUA EGOTEKO ESTATUAREN ADOSTASUNAREN AGERPENA
A) Estatuaren adostasuna emateko erak nazioarteko ordenamenduan

Historikoki tratatu batean obligatua geratzeko adostasuna ratifikazioaren bitartez eman izan da. Garai batean erregeak tratatua negoziatu zuen ordezkariari emaniko botereetan dago honen oinarri historikoa. Ratifikatzea: Estatuek ontzat ematea bere ordezkariek eginiko lana.


Frantziar iraultza eta amerikar iraultzarekin hau aldatzen joango da: subiranotasuna ez da erregearengan egongo, eta ratifikazioaren beharra erregearengandik parlamentura pasatuko da, hau da, parlamentuak gobernuaren lanari onespena emango dio. Beraz, Estatu demokratikoetan parlamentuak eginiko egintza bihurtzen da ratifikazioa, helburua duelarik exekutiboari ahalmena ematea Estatuaren onarpenari adostasuna emateko.


XIX. mendean aldaketak emango dira hasiera batean, baina mende honen bukaeratik adostasuna emateko bide berriak sortzen dira, zenbait arrazoiengatik: Tratatu guztiek ez dutela parlamentuaren partehartzea behar, gobernuak bakarrik ihardun dezakeelarik, eta nazioarte mailan ematen den azkartasuna dela-eta ratifikazio egintza alde batera uzten da beste forma azkarrago batzuk erabiliz.


Ratifikazioaren gai konkretu hau Vienako Hitzarmenaren 12-15 artikuluetan eraentzen da. Tratatu batean obligatua geratzeko, adostasuna printzipioz tratatuaren osotasunera zuzenduta egon behar da; Estatu batek adostasuna tratatu osoari ematen dio.


Aukera dago, ordea, tratatu batek hala aurrikusten badu, tratatu batean partzialki obligatzeko, nahiz eta hau ez den ohizkoa izaten. Tratatuak aukera hau ematen badu, beraz, bere zati batean obligatua geratzeko aukera dago, baina Estatuaren adostasuna zati konkretu horri zuzendua egongo da kasuotan.


Obligatzeko nahia momentu puntual batean ematen da, nazioarteko eremu jakinean. Kasu konkretutan, adostasuna emateko bidea sinadura edo instrumentuen eskualdatzea bada, bi kasu hauetan instrumentuak eskuz aldatzen direnean gertatzen dira. Ratifikazioa, onespena eta onarpenaren kasuan, adostasunaren ematea gertatuko da nazioarteko eremuan honen berri ematen denean. Hau normalean bi modutan egiten da: instrumentuen trukatzea eta instrumentuen gordailapen edo depositoan (Vienako Hitzarmena, 1117 artikulua).

B) Espainiako ordenamendu konstituzionaleko arauak

Normalean Estatu autoritarioetan posiblea da soilik botere exekutiboaren partehartzea ematea, baina Estatu demokratikoetan gobernuaren ekintzen gaineko kontrol parlamentarioa dago, hau da, legegilearen partehartzea dago Estatuaren borondatearen formazioan.


Espainiar ordenamenduaren kasuan, oinarrizko aspektuak hiru organo ezberdinen artean banatzen dira: gobernua, gorte orokorrak eta erregea. Zenbaitetan, Auzitegi Konstituzionalaren eta Estatu Kontseiluaren parte hartzea ematen da. Azken fasean, onarpenean, eskuduntza orokorra Gobernuak du. Gobernuari (Ministrari Kontseilua) dagokio tratatua parlamentura igortzea eta onarpena eskatzea, K 93 eta 94.1 artikuluen arabera (badira salbuespenak).

- Gorteen zeregina


K 85.1 artikuluaren arabera, parlamentuak ezingo dio onarpenik eman konstituzioaren aurkako xedapenak jasotzen dituen tratatuari. Onartzekotan, aurretik konstituzioa erreformatu beharko litzateke (Konstituzioaren X. Atala).


Gorteen partehartzea ez du akordioaren izenak baldintzatzen (berdin zaigu tratatua, hitzarmena, konbenioa edo bestelako izena hartzen duen), honek ez du Gorteen eskuduntza aldatzen; aitzitik, gaiari begiratu behar diogu, honek ezarriko du adostasuna emateko bidea. Nazioartean negoziatutako tratatua ez bada K 93 eta 94.1 artikuluetan aurrikusten, gobernua izango da Gorteek partehartzea edo ez erabakiko duena. Organo bakoitzaren partehartzea gaiaren inguruan antolatzen da; nori dagokion, hala ere, Gobernuak interpretatzen du.


K 63.2 artikuluaren arabera, erregeari dagokio Estatuaren adostasuna ematea, baina azkenean tramite formal hutsa da, ez da benetako ahalmena.

2. TRATATUEN KONSTITUZIONALITATE KONTROLA ESPAINIAKO ORDENAMENDU KONSTITUZIONALEAN

K 95.2 artikuluaren arabera, bai gobernuak bai ganabaretako bakoitzak posible dute nazioarteko tratatu baten konstituzionalitate kontrola eskatzea. Bestalde, K 161.1 artikuluan Auzitegi Konstituzionalaren eskuduntzak agertzen dira, horien artean nazioarteko tratatuen gaineko kontrola. Kontrol hau egikaritzeko bi momentu aztertu behar dira:

- Adostasuna adierazi baino lehenagoko kontrola. Kasu honetan, Tratatu horren xedapenen bat konstituzioaren kontra badoa, ezingo da tratatua onartu; onartzekotan, konstituzioa erreformatu beharko litzateke aurretik. Kontroleko prozedura sustatzeko eskudunak gobernua eta ganbaretako bakoitza izango dira. Auzitegi Konstituzionalaren partehartzearen ondorioa izango da bere erabakia eman arte tramitazio guztia eseki egingo dela, eta auzitegiaren ebazpena loteslea izango da nahiz eta hau sententzia ez izan.

- Adostasuna eta geroko kontrola. K 161.1 eta AKLO 27.1 artikuluen arabera (Auzitegi Konstituzionalaren Lege Organikoa), bi bide egongo dira kontrol hau egikaritzeko: konstituzio kontrakotasun helegitea, eta konstituzio kontrakotasun arazoa edo kuestioa.

3. TRATATUEN ERRESERBAK
A) Erreserben kontzeptua

Erreserba kontzeptuaren hastapena aldeanitzeko lehen tratatuarekin aurkitzen dugu, 1815eko Vienako kongresuko bukaerako akta. Harrez geroztik, praktikak erreserben aldeko joera erakutsi du. Honen arrazoia da tratatu guztiak Estatu guztien partehartzeari irekiak egon behar direla, eta hau lortzen da Estatuek erreserbak egiteko aukera dutenean. Baina joera honek arazo ugari sortzen ditu, adibidez, hauen harreman tratatuaren edukiarekin.


1969ko Vienako hitzarmenean aurkitzen dugu definizioa, bere bigarren artikuluan: erreserba aldebakarreko adierazpena da, tratatua sinatzeko, ratifikatzeko edo honi atxikitzeko orduan Estatu batek egindakoa, eta helburu duelarik zenbait xedapenen efektu juridikoa baztertu edo aldaraztea. Honek lau ezaugarri ditu:

- Aldebakarreko adierazpena. Adostasunaren adierazpena da, hau da, adostasuna emateko modua da. Adierazpen hau ez da autonomoa, tratatu bati lotua dagoelako, eta tratatuaren parte diren beste Estatuei ere lotuta dagoelako.

- Adierazpen hau momentu jakin batean egiten da: Estatuak borondatea adierazten duenean.

- Egintza formala. Erreserba eta gainontzeko egintzak idatziz jaso behar dira. Erreserba gainontzeko Estatuei jakinarazi behar zaie.

- Erreserba baten aurrean gaudela esateko, ez dugu zertan erreserba hitza ikusi behar, edukiari begiratzen zaio, eektu juridikoak aldatu edo baztertu nahi diren ikusi behar da.

B) Erreserben formulazioa, onarpena eta eragozpena

Vienako Hitzarmenak jasotako sistema malgua da, edozein motatako erreserbak jar daitezke. Dena den, bi muga nagusi aipatuko ditugu: tratatua negoziatu duten Estatuek hitzartutakoa izango da (adostu dezakete, adibidez, ez dela erreserbarik onartzen); Estatu negoziatzaileek ez badute ezer esan, ikusi beharko dute erreserbak tratatuaren edukiarekin bat datozen ala ez.


Printzipioz, beraz, Estatu batek erreserba jartzeko gaitasuna du, baina honen aurrean beste Estatuek eragozpenak jar ditzakete. Honek aldebiko harreman ugari sor ditzake erreserba jarri duenaren eta besteen artean. Erreserba egiten bada, horren onarpena jaso arte, erreserba jarri duenak ezingo du tratatuan parte hartu, eta erreserbak ez du efekturik izango. Tratatuaren partehartzaile batek onarpena ematen dionetik, erreserba jartzen duena tratatuaren parte izango da, eta onarpena eman dionarekin izango du harremana (aldebiko harremanak sortuko dira; hau da, harremana ez da talde osoarekin izango, soilik banan-bana onarpena eman diotenekin).


Onarpenari dagokionez, Vienako Hitzarmeneko 20.2 eta 20.3 artikuluak dio erreserba jartzen duenarekin aldebiko harreman anitz sortzea ekidin nahi denean onarpena tratatuaren kide guztiek egin beharko dutela.


Kide batek eragozpena jartzen badu, iraganean argi zegoen erreserbatzailea eta eragoztailearen artean ez zela harremanik existitzen. Vienako Hitzarmenaren arabera, aldiz, eragoztaileak espreski adierazi behar du tratatua euren artean ez aplikatzea (osotasunean) nahi duela.

C) Erreserben onodorioak

Erreserben ondorioak dira zenbait xedapenen ondorio juridikoak aldatu edo baztertzea, eta aldebiko harremanak sortzea. Badago arazoak sortzen dituen gauza bat: zer gertatzen da eragoztaileak argi uzten ez badu erreserbatzailearekin tratatu guztia ez aplikatzea nahi duenik? Zer aplikatuko da? Vienako Hitzarmenak ez du honen inguruan ezer argitzen.


Erreserbak erretiratzen diren momentutik, beren indarra galduko dute, eta hauen efektuak alde batera utzi.

D) Espainiako zuzenbideak gai honetan dituen xedapenak

Esan bezala, Espainian bi tratatu mota daude: Gorteen partehartzearekin burututakoak, zein hau gabe aurrera eramandakoak. Gobernua askatasun osoz aritzen denean, nahi dituen erreserba guztiak jarria ahal izango ditu. Gorteen partehartzea beharrezkoa denean, bi supostu ditugu:

- Talde parlamentarioek erreserba berriak planteatzea, eta horiek tratatuarekin inkonpatibleak izatea. Erreserba hauek testu-osoaren emendakin-proposamenak dira, osotasunera (enmienda a la totalidad).

- Gorte Orokorrak gobernuari berak egindako erreserba bat baztertzea, osatzea edo aldatzea eskatzen badio, artikulatuari egindako emendakin bezala hartuko da.


Arau orokor bezala, gobernuak askatasuna duenean, askatasuna izango du bere erreserbak egiteko; Parlamentuak eskumena duenean, eskumen hau erreserbak egiteko ere izango du.


Badaude bi supostu berezi aurrikusiak ez daudenak: Espainia tratatuaren parte izan aurretik hau jadanik indarrean dagoenean, eta Espainiar Estatua parte den tratatu batean Estatu berri batzuk erreserba berriak formulatuz sartzen direnean. Bi kasu hauek aurrikusten ez badira ere, logika konstituzionalak berdina egitea agintzen du.

